
BOSHLANG‘ICH SINF 
O‘QUVCHILARINI 

MA’NAVIY AXLOQIY 
RUHDA TARBIYALASHNING 

PSIXOLOGIK JIHATLARI
Fayzullayev Ermat Majidovich

Jizzax DPU Musiqiy ta’lim kafedrasi dotsenti, p.f.n.

Ortiqova Mashxura
Jizzax DPU Muxandislik grafikasi yo‘nalishi 1-kurs talabasi

Annotatsiya: Ushbu maqola mazmunida Boshlang‘ich sinf o‘quvchilarini ma’naviy axloqiy ruxda tarbiyalashning psi
xologik jihatlari yuzasidan fikr mulohazalar bildiriladi.

Kalit so‘zlar: sezgi, tafakkur, ijodiy tafakkur, bilish jarayoni, ob’ekt, ma‘naviy-ma‘rifiy, dunyoqarash, kognitiv, pragmatik, 
nutq, qobiliyat, kreativlik.
Abstract: The content of this article outlines opinions on the psychological aspects of educating primary school students 
in a spiritual and moral spirit.

Key words: intuition, thinking, creative thinking, cognitive process, object, spiritual and educational, worldview, cognitive, 
pragmatic, speech, abilities, creativity.
Аннотация: В содержании данной статьи изложены мнения о психологических аспектах воспитания учащихся 
младших классов в духовнонравственном духе.

Ключевые слова: интуиция, мышление, творческое мышление, познавательный процесс, объект, духовно-обра-
зовательное, мировоззрение, познавательное, прагматическое, речь, способности, творчество.

KIRISH
Manbalarda qayd etilishicha, motivatsiyaning ichki va tashqi turlari mavjud. Ichki motivatsiyada, birinchi 

galda shaxsning ichki hislari, sezgilari, shuningdek, tafakkur tarzi tabiiy holda namoyon bo‘ladi. Sub‘ektga 
tashqi muhit tomonidan muayyan faoliyatga ta‘sir ko‘rsatilishi tashqi motivatsiyadir.

M.Davletshin tafakkur operatsiyalari, tafakkurning mantiqiy shakllari, tafakkur turlari, mustaqil tafakkurni 
shakllantirish masalalarini tahlil qilar ekan, bu xususida shunday fikr yuritadi: “Tafakkur inson aqliy faoliyatining 
yuqori shakli. Real olamni aks ettirishning umumlashgan va bevosita usuli bo‘lib, ob‘ektlar orasidagi bog‘liqlik, 
bilish jarayoni, yangi bilimlarni ochish, ijodiy, muammoli masalalarni yechishga qaratilgan jarayondir... Tafak-
kurning o‘ziga xos xususiyatlari uning til bilan bevosita bog‘liqligidir. Tafakkur borliqni umumlashgan holda aks 
etishidir”. [1]

Psixolog tafakkurning asosiy mexanizmlarini tadqiq qilar ekan, jarayonda ob‘ekt yangi aloqalarga kirishishi, 
yangi tushunchalarni kashf etishi, bunda ob‘ektdan yangi mazmun namoyon bo‘lishi, uning yangi qirralari, yangi 
xususiyatlari ochilishi; shuningdek, ijodiy fikrlashning yangilikni ochish xususiyatiga egaligi hamda tafakkur rivoji 
ta‘lim xarakteriga bog‘liqligini alohida qayd etadi. Demak, shaxs fikrlash tarzining u (intilish) yoki bu (pasayish) 
tomonga o‘zgarishi unga motivatsiya beruvchi harakatlar tizimiga chambarchas bog‘liq.

MAVZUGA OID ADABIYOTLAR SHARHI
E.G‘oziyev tomonidan ta‘lim jarayonida shaxsning individual-tipologik xususiyatlari, o‘quvchilar o‘quv-biluv 

motivlari rivojlanishi, ularning aqliy taraqqiyoti, o‘quv faoliyatini boshqarish, komil inson tarbiyasining psixo
logik muammolari tadqiq etilgan [2]. Zamonaviy ta‘lim oldida turgan asosiy maqsadga baho berar ekan, olim 
o‘quvchi shaxsini bilimlar bilan qurollantirish emas, balki ularni mustaqil hamda mantiqiy fikr yuritish faoliyatiga 
o‘rgatishdan iboratligi, bunda ijodiy fikr yuritish jarayoni qanday amalga oshirilishiga doir fikrlarini tavsiya etadi. 
Unga ko‘ra:

•	 fikr yuritish faoliyatida eng avval hal qilinishi zarur bo‘lgan masala aniqlab olinishi;

•	 muammoni hal qilish yoki masalani yechish uchun zarur bo‘lgan barcha bilimlarni (qoidalar, faktlar, qonuni-
yatlar, xossalar, muhim belgilar, munosabatlar, bog‘lanishlar va h.k.) tatbiq qilish;

•	 masala yoki muammoga taalluqli faraz ilgari surilishi, bosqichlar taxmin qilinishi, yechish to‘g‘risida yo‘l-
yo‘riqlar ishlab chiqilishi;

•	 muammoni hal qilish uchun mo‘ljallangan gipotezani tekshirish zarurati tug‘ilishi, muammoni nazariy 
jihatdan hal qilish uchun ilgari surilgan gipotezaning to‘g‘riligi yoki noto‘g‘riligi;

•	 muammo yoki masalani hal qilish, yechim topish olingan natijalarni to‘g‘riligiga qanoat hosil qilish uchun 
muammoni hal qiluvchi, uni tekshirish bilan aqliy harakatlar yakunlanishi o‘z ifodasini topadi.

Bugungi kunda pedagog va psixolog olimlar tomonidan o‘quv-biluv motivatsiyasini rivojlantirishga doir 
qator metodikalar taklif etilmoqda. Ularda o‘quv-biluv motivatsiyasini rivojlantirishda kreativlik mohiyatini tashkil 
etuvchi ijodiy xayol va tanqidiy tafakkur kabi bilish jarayonlarini rivojlantirishga doir mashq va topshiriqlar 
muammoning yechimi sifatida tavsiya etiladi. Bunday turdagi mashq va topshiriqlar zamirida narsa-buyumlar, 
predmetlarning asosiy xususiyati nazarda tutilgan holda ularni boshqa shart-sharoitlarda ham qo‘llay olish 
mumkinligi yuzasidan fikr yuritishga undash maqsadi yetakchilik qiladi. Bu jihatlar Ye.P.Torrens tomonidan taklif 
etilgan metodika mazmuniga singdirilganligi psixolog olim Ye.P.Ilinning izlanishlarida alohida qayd etiladi. 

J.Hasanboyev ta‘lim inson bilish faoliyatining eng murakkab turlaridan biri bo‘lib, individual psixik rivojla-
nishni va bilimlarni o‘zlashtirishni ancha tezlashtirishini; ta‘lim jarayonida o‘quvchilar ongiga singdirilayotgan 
nazariy bilimlar amaliy faoliyat yordamida yanada mustahkamlanishini; amaliyotda insonning faol fikrlash faoli-
yati yuzaga kelishi; fikrlash yordamida u real voqelikni chuqur tushunishi hamda bilish jarayonining mazmun-
mohiyatini e‘tirof etadi.[3]

Bilishning murakkab dialektik jarayon sifatida jonli mushohadadan abstrakt tafakkurga, so‘ngra amaliyotga 
o‘tish yo‘li ekanligiga urg‘u qaratgan olim bilish jarayonining eng yuqori bosqichida tafakkur yuzaga kelishi, 
jonli mushohada va tafakkur doimo odamning amaliy faoliyatiga asoslanishini, bilim amaliyotdan sezgi, idrok, 
tasavvur va tafakkur asosida hosil bo‘lishi va yana amaliyotga qaytib borishida namoyon bo‘lishini uqtiradi. 

Boshlang‘ich sinf ona tili ta‘limida o‘quv-biluv faoliyatini shakllantirish muammosi o‘rganilgan Q.Mamirov 
o‘zining “Quyoshli yurtim” kitobida o‘quvchilar faolligi va mustaqilligini tarbiyalashda kognitiv-pragmatik usul 
elementlarini kiritish metodik hodisa sifatida baholanadi: “Kognitiv-pragmatik ta‘lim usulida ta‘lim jarayoni 
sub‘ekti - faol o‘rganuvchisi, ta‘lim tizimi markazi – o‘quvchi. O‘quvchiga o‘rgatilmaydi, u o‘rganadi va ta‘lim 
jarayonining hamma tarkibiy qismlari mana shunga muvofiqlashtirilishi lozim. Demak, ona tili darslari ham 
tafakkur, fikrlash darslari, bilim durdonalarini olishga ehtiyoj - izlanish, topish, tahlil qilish va qo‘llash - foydala-
nish darslari bo‘lmog‘i zarur”.[4]

TADQIQOT METODOLOGIYASI
Tadqiqotchi o‘quvchilar ijodiy faoliyatini rivojlantirishda, ayniqsa, pedagogik o‘yinlar katta ahamiyat kasb 

etishi haqida quyidagicha so‘z yuritadi: “Aynan shunday o‘yinlar vositasida kattalar va kichiklar o‘rtasida muloqot 
o‘rnatiladi. Bu muloqotlar shaxsiy yondashuv asosida qurilishi kerak. O‘qituvchi bolani faqat o‘quvchi deb emas, 
balki bir butun shaxs, o‘ziga xos inson deb yondashuvi lozim. O‘yinlarda bolaning shaxsiy sifatlari boyib, o‘qu-
vchilar ijodiy faoliyatlarini tashkil etishda muhim o‘rin tutadi hamda xulqidagi ijobiy qirralar rivojlanadi, ijodiy 
tasavvur mashqlari vositasida kuzatuvchanlik, xotira, diqqatni kuchaytirish imkoni tug‘iladi, psixologik to‘siqlar 
bartaraf etiladi”.

Bunday yondashuvlarga matn tuzish, sharhli insho, texnik modellarni konstruksiyalash, rasmlar chizish 
kabilarni kiritadi. Xususan, musiqa darslarida pedagogik o‘yinlardan foydalanish o‘quvchilarning ritm, ohang va 
kuy tuzilishini chuqurroq his etishlariga yordam beradi. Musiqiy rolli o‘yinlar orqali bolalar turli obrazlarga kirib, 
asar mazmunini emotsional jihatdan anglay boshlaydilar. Jamoaviy musiqiy o‘yinlar esa o‘quvchilarda hamkorlik, 
eshitish madaniyati va bir-birini his qilish ko‘nikmalarini shakllantiradi. Musiqa asosidagi ijodiy mashqlar o‘quv
chilarning mustaqil fikrlashi va improvizatsiya qobiliyatini rivojlantiradi. Bunday jarayonda o‘qituvchi yo‘nalti
ruvchi va ilhomlantiruvchi rolini bajaradi. Natijada darslar qiziqarli, jonli va samarali tus oladi. Eng muhimi, 
musiqa orqali o‘quvchilarning estetik didi, ruhiy olami va ijodiy salohiyati izchil ravishda kamol topadi.

Ilmiy izlanishlarida boshlang‘ich sinf ona tili darslarida nutq hamda ijodiy tafakkur integratsiyasini ta‘min-
lovchi bilim, ko‘nikma va malakalarni shakllantirish, nutqiy bilim, ko‘nikma va malakalarni uzviylik va uzluk-
sizlikda, ona tili sathlararo aloqadorlikda izchil rivojlantirishda o‘quv-biluv motivlari muhim poydevor sifatida 
baholanadi. Boshlang‘ich sinflarning ona tili ta‘limida ommaviy axborot vositalari, turli rasmlar, o‘qituvchi nutqi, 
radio eshittirishlari, teleko‘rsatuvlar, axborot texnologiyalari va atrof-muhitni kuzatishdan o‘quv materiali sifatida 
unumli foydalanish o‘quvchilar nutqi va tafakkurini rivojlantirish, dunyoqarashini shakllantirish, his-tuyg‘usini 

tarbiyalash, til hodisalarining xususiyatlarini anglatishda muhim o‘rin tutishi asoslanadi. Shu jarayonda musiqa 
elementlaridan foydalanish boshlang‘ich sinf o‘quvchilarining nutqiy faolligini yanada kuchaytiradi. Qo‘shiqlar 
matnini tahlil qilish, ohang va so‘z uyg‘unligini anglash bolalarda badiiy tafakkur rivojiga xizmat qiladi. Musiqiy 
asarlar orqali berilgan obrazlar o‘quvchilarning tasavvurini boyitib, ifodali nutq shakllanishiga yordam beradi. 
Ritm va ohang asosidagi mashqlar bolalarning diqqatini jamlash hamda eslab qolish qobiliyatini mustahkam-
laydi. Ona tili darslarida musiqadan foydalanish o‘quvchilarning his-tuyg‘ularini tarbiyalashda ham samarali 
vosita bo‘lib xizmat qiladi. Ayniqsa, milliy kuy-qo‘shiqlar orqali til va madaniyat uyg‘unligi chuqurroq anglanadi. 
Natijada ta’lim jarayoni yanada mazmunli bo‘lib, o‘quvchilarda ijodiy tafakkur va nutqiy madaniyat izchil rivojla-
nadi.

TAHLIL VA NATIJALAR
Fanda shaxs jismoniy va intellektual kamoloti uchta muhim omilga bog‘liqligi qayd etiladi. Bular:

a)	 biologik omillar;

b)	 ijtimoiy omillar;

d)	 maqsadli tarbiya omillaridir.

Irsiyat biologik omillarning muhim jihati bo‘lib, bunda biologik o‘xshashliklar (ota-ona yoki ajdodlarga xos 
tafakkur, nutq, qobiliyat, ixtiyoriy hatti-harakat, amallar va boshq.)ning nasldan-naslga o‘tishi tushuniladi. Biroq 
mudroq holatdagi iste‘dod va layoqatni uyg‘otish uchun oila muhiti va ta‘limtarbiya jarayoni katta o‘rin tutadi. 

Ijtimoiy omillarning zarur xususiyati bu muhit bo‘lib, u bolaning shaxs sifatida shakllanishiga ijobiy yoki 
salbiy ta‘sirini ko‘rsatadi. Ya‘ni, muhit shaxs kamolotiga ta‘sir qiluvchi georafik (makon-joy, turmush tarzi, 
urf-odat, an‘ana, til va dialekt kabilar ta‘sirida tarbiyalanib ulg‘ayishi kabilar) va mikromuhit (oila, do‘stlar, teng-
doshlar va boshq.) hodisalaridir. Muhit va tarbiya shaxs sifatlari rivojida eng ta‘sirchan omillardan hisoblanadi. 
Bola qobiliyatlari rivojlanishi va bilim olishga qiziqishini aniq yo‘naltirishda uning ta‘lim-tarbiya jarayonidagi faoli-
yati yetakchilik qiladi. Binobarin, ijtimoiy faollik, qobiliyat va motivatsiya muvaffaqiyatga erishishni ta‘minlaydi. 

Qobiliyat shaxsning psixologik va fiziologik tuzilishi xususiyati bo‘lib, u ko‘nikma va malakalarni egallash 
jarayonida rivojlanib boradi. U “birorta xususiyatning o‘zini emas, balki shaxs faoliyatining talablariga javob bera 
oladigan va shu faoliyatda yuqori ko‘rsatkichlarga erishishni ta‘minlashga imkoniyat beradigan xususiyatlar 
sintezi”dir.

Faoliyat esa “kishilarning tashqi olamga faol munosabati shakli, insonning o‘zini o‘zi maqsadga muvofiq 
tarzda o‘zgartirish usuli, inson borlig‘ining muhim xususiyatlaridan biri. Faqat faoliyat zamiridagina inson mohi-
yati namoyon bo‘lishi, jamiyatning, har qanday ijtimoiy tuzilmaning mavjudligi ta‘minlanishi mumkin”. Faoliyat 
jarayonida musiqa insonning tashqi olam bilan munosabatini ifodalovchi samarali vositalardan biri hisobla-
nadi. Musiqiy faoliyat orqali shaxs o‘z his-tuyg‘ularini anglaydi va ularni ongli ravishda namoyon etadi. Kuy va 
qo‘shiqlarni ijro etish jarayonida inson o‘z qobiliyatlarini rivojlantirib, ichki imkoniyatlarini kashf etadi. Jamoaviy 
musiqiy faoliyat esa ijtimoiy munosabatlarni mustahkamlab, hamkorlik va mas’uliyat tuyg‘ularini shakllantiradi. 
Musiqa bilan bog‘liq faoliyatlar insonning maqsadga yo‘naltirilgan harakatlarini faollashtiradi. Ayniqsa, ta’lim 
jarayonida musiqiy mashg‘ulotlar shaxsning har tomonlama rivojlanishiga xizmat qiladi. Natijada musiqa faoli-
yati orqali inson mohiyati, uning ijodiy va ijtimoiy qirralari yanada yorqin namoyon bo‘ladi.

Fikrimizcha, boshlang‘ich sinf o‘quvchilarida ma‘naviy-ma‘rifiy dunyoqarashni shakllantirishning peda-
gogik imkoniyatlarini yaratish, shaxsning muayyan gipotezalarni ilgari surishi, taxmin va farazlarning to‘g‘ri yoki 
noto‘g‘ri ekanligini tajribalarda sinab ko‘rishi, kuzatishlari va tahlillar asosida tegishli xulosalarga kelishi, turli 
shakllarda namoyon bo‘lgan izlanishlari samarasining jamiyat a‘zolari tomonidan e‘tirof etilishi, shuningdek, 
fan-texnika, madaniyat hamda san‘at kabi turli sohalarni boyitish va rivojlantirish borasidagi yaratuvchanlik 
faoliyatidir. Bu jarayonda musiqa san’ati boshlang‘ich sinf o‘quvchilarining ma’naviy-ma’rifiy dunyoqarashini 
boyitishda muhim omil bo‘lib xizmat qiladi. Musiqiy asarlar orqali bolalar yaxshilik va yomonlik, go‘zallik va 
nafosat tushunchalarini chuqurroq anglay boshlaydilar. Kuy va qo‘shiqlar mazmunini tahlil qilish o‘quvchilarning 
fikrlash doirasini kengaytirib, mustaqil xulosa chiqarish ko‘nikmasini rivojlantiradi. Musiqiy tajribalar va kuzatuv
lar orqali bolalarda eshitish madaniyati, sezgirlik va estetik did shakllanadi. Ayniqsa, milliy musiqa namunalari 
o‘quvchilarda vatanparvarlik va madaniy merosga hurmat tuyg‘ularini mustahkamlaydi. Musiqa bilan bog‘liq 
ijodiy izlanishlar bolalarning o‘z qobiliyatini namoyon etishiga va jamoadagi o‘rnini anglashiga yordam beradi. 
Natijada musiqa san’ati orqali o‘quvchilarning ijodiy, ma’naviy va intellektual rivoji izchil ta’minlanadi.

So‘nggi paytlarda barcha sohalarda “kreativlik”, “kreativ yondashuv” atamalaridan foydalanish keng 
ommalashgan. Ular “ijod” yoki “ijodkorlik” tushunchalaridan qaysi jihatlari bilan farqlanadi? Chunki aksariyat 
hollarda bu tushunchalarning ma‘nodosh sifatida qo‘llanilishi kuzatiladi. Bu boradagi izlanishlarida E.M.Fayzul-
layev shunday fikr yuritadi: “ijodkorlik jarayoni muallifning, uning qobiliyatiga, an‘analariga asoslanadi. Kreativlik 

jarayoni ...azaliy tushunchalarning borligi, nimanidir nima uchun, kim uchun va qanday yaratish va aynan nimani 
yaratish uning asosiy tashkil etuvchi pragmatik elementi hisoblanadi... Ijod har doim birlamchi va fundamental. 
Kreativlikni ijodsiz amalga oshirish mumkin emas”. [5]

Demak, kreativlik tushunchasi maqsad qo‘yish va uni ro‘yobga chiqarishga doir vazifalarning aniq belgi-
lanishi jihatidan ijod jarayonidan farqlanadi deyish mumkin. Bir so‘z bilan aytganda, kreativlik ijodni amalga 
oshirish algoritmidir. 

Boshlang‘ich sinf o‘quvchilarida ma‘naviy-ma‘rifiy dunyoqarashni shakllantirishning pedagogik mexanizm-
larini ishlab chiqish esa kreativlikka ruhlantiruvchi va unga zamin yaratuvchi omildir. Bu mexanizmlarda musiqa 
ta’limi alohida o‘rin egallab, o‘quvchilarning ichki hissiy olamini faollashtiradi. Musiqiy faoliyatlar bolalarda erkin 
fikrlash va o‘zini ifodalash imkoniyatini kengaytiradi. Qo‘shiq aytish, ritmik harakatlar va musiqiy o‘yinlar orqali 
o‘quvchilarda ijodiy tashabbus kuchayadi. Musiqa darslarida yaratilgan ijobiy psixologik muhit bolalarning o‘ziga 
bo‘lgan ishonchini mustahkamlaydi. Shu orqali ularning ma’naviy qadriyatlarga bo‘lgan munosabati yanada 
boyiydi. Musiqiy ijod jarayonida o‘quvchilar hamkorlikda ishlash va bir-birini tinglash madaniyatini egallaydilar. 
Natijada pedagogik mexanizmlar orqali boshlang‘ich sinf o‘quvchilarida kreativlik va ma’naviy kamolot uyg‘un 
holda rivojlanadi.

XULOSA VA TAKLIFLAR
Ijodkorlik tushunchasi bu “sifat jihatidan yangi, original va takrorlanmas biror yangilikni paydo qiluvchi 

faoliyat” ni anglatadi. Ko‘rinadiki, ijodkorlik sifatlari shaxsning bilish jarayonlari hamda hissiy-irodaviy jabhalari, 
xususan, tafakkuri, tasavvuri va qobiliyati bilan uzviy holda rivojlanib boradi. Ong va tafakkur insonni boshqa 
mavjudotlardan ajratib turadi. Inson tafakkur orqali voqelikni ongida umumlashtiradi, narsa-hodisalar o‘zaro 
bog‘liqlik, munosabat va xususiyatlarni anglab yetadi. Tafakkur mahsuli nutq orqali ifodalanadi. 

Tafakkur “inson aqliy faoliyatining yuksak shakli; ob‘ektiv voqelikning ongda aks etish jarayoni. Tafakkur 
atrof-muhitni, ijtimoiy hodisalarni, voqelikni bilish quroli, shuningdek, inson faoliyatini amalga oshirishning 
asosiy sharti sanaladi. U sezgi, idrok, tasavvurlarga qaraganda voqelikni to‘la va aniq aks ettiruvchi yuksak 
bilish jarayonidir”. Musiqa san’ati tafakkurning ana shu yuksak shaklini rivojlantirishda samarali vosita sifatida 
namoyon bo‘ladi. Musiqiy asarlar orqali inson voqelikni nafaqat aqliy, balki hissiy-idrokiy jihatdan ham chuqurroq 
anglaydi. Kuy va ohanglar tafakkur jarayonida obrazli fikrlashni shakllantirib, tasavvur doirasini kengaytiradi. 
Musiqa tinglash va tahlil qilish orqali shaxs hodisalarga turli nuqtayi nazardan baho berishga o‘rganadi. Ijodiy 
musiqiy faoliyat tafakkurning mustaqil, tanqidiy va erkin shakllanishiga zamin yaratadi. Musiqa orqali insonning 
ichki dunyosi va tashqi voqelik o‘rtasida uyg‘unlik hosil bo‘ladi. Natijada tafakkur nafaqat bilish quroli, balki 
estetik idrok va ma’naviy kamolot manbai sifatida ham boyib boradi. 

Zamonaviy psixologiyada V.V.Davidov tomonidan ta‘limni rivojlantirish uchun faoliyatning umumiy nazari-
yasi hamda aqliy harakatlar va tushunchalarni shakllantirish konsepsiyasi, shuningdek, falsafiy bilimlar, ma‘lu-
motlar asosida nazariy fikrlashning asosini tashkil etadigan talablar tavsiya etilgan. Ushbu talablar quyidagicha:

1)	 tushunchalar “tayyor bilim” sifatida berilmasligi, aksincha, o‘quvchilar ularning kelib chiqishi moddiy asos
larini hisobga olgan holda o‘qib-o‘rganishi; 

2)	 umumiy va mavhum xarakterdagi bilimlarni o‘zlashtirish aniq va konkret bilimlarning asosi bo‘lib xizmat 
qilishi; 

3)	 ob‘ektning muhim aloqalarini ajratib ko‘rsatish va modellarning takrorlash mumkin bo‘lgan harakatlarini 
maxsus shakllantirish; 

4)	 o‘quvchilar asta-sekin va o‘z vaqtida mavzuviy harakatlardan, aqliy faoliyat doirasidan ularni bajarishga 
o‘tishlari kerak. 

